
Անհրաժեշտությունը
ՀՀ կառավարության «Ռազմական դրությամբ պայմանավորված`  Սյունիքի մարզում ժամանակավորապես տեղավորված Արցախի Հանրապետության քաղաքացիներին կացարան տրամադրած տնտեսավարողներին աջակցություն տրամադրելու մասին» որոշման նախագծի (այսուհետ՝ Նախագիծ) ընդունումը պայմանավորված է 2020 թվականի սեպտեմբերի 27-ին Ադրբեջանի Հանրապետության կողմից Արցախի Հանրապետության տարածքում սանձազերծած պատերազմի հետևանքով Սյունիքի մարզի տնտեսավարողների կողմից Արցախի Հանրապետության քաղաքացիներին ժամանակավոր կացարանների տրամադրման արդյունքում կատարված ծախսերի և կրած վնասների փոխհատուցման անհրաժեշտությամբ։

Ընթացիկ իրավիճակը և խնդիրները
2020 թվականի սեպտեմբերի 27-ից Սյունիքի մարզի տարածքում ժամանակավորապես գտնվող Արցախի Հանրապետության քաղաքացիներին անվճար հիմունքներով կացարանով են ապահովել 70 տնտեսավարողներ (1528 մարդ)։ Տեղեկատվությունը հավաքագրվել է ՀՀ Զբոսաշրջության կոմիտեի և ՀՀ տարածքային կառավարման և ենթակառուցվածքների նախարարության կողմից, որի արդյունքում կազմված ցանկերի հիման վրա իրականացվել են ՀՀ կառավարության 2020 թվականի նոյեմբերի 23–ի N1822–Ն և 2020 թվականի դեկտեմբերի 08–ի N1987–Ն որոշումների շրջանակներում կոմունալ ծառայությունների դիմաց ծախսերի փոխհատուցման ծրագրերը (այսուհետ՝ կոմունալ ծառայությունների փոխհատուցման ծրագիր)։
Սյունիքի մարզում գործունեություն իրականացնող տնտեսավարողների կողմից բարձրաձայնվել են խնդիրներ՝ կապված կացարանների տրամադրման արդյունքում պատճառված գույքային վնասների, կորոնավիրուսի ազդեցության և զբոսաշրջային հոսքերի բացակայության պայմաններում շարունակվող ֆինանսական դժվարությունների, աշխատատեղերի պահպանման, ինչպես նաև հետպատերազմական շրջանում տնտեսական բնականոն գործունեությանը վերադառնալու դժվարությունների հետ։ Ֆինանսական դժվարությունները մասնավորապես կապված են զբոսաշրջային հոսքերի բացակայության պայմաններում բանկերի նկատմամբ վարկային ընթացիկ պարտավորությունների կատարման, ինչպես նաև կացարանների տրամադրման արդյունքում կրած գույքային վնասների պայմաններում՝  բնականոն գործունեությանը վերադառնալու նպատակով նոր գույքի ձեռքբերման անհնարինության հետ։ Հատկանշական է, որ միայն Գորիս քաղաքի հյուրանոցային ծառայություններ մատուցող 19 տնտեսավարողների ներկայացրած տվյալների համաձայն՝ ժամանակավոր կացարանների տրամադրման հետևանքով կրած գույքային վնասը կազում է շուրջ 52,9 մլն ՀՀ դրամ (տեղեկատվությունը կցվում է)։ Մասնավորապես՝ վնասված են ծառայությունների մատուցման համար անհրաժեշտ գույքը, սենյակային պայմանները և այլ հիմնական միջոցներ, որոնց ձեռքբերման և վերանորոգման համար անհրաժեշտ ֆինանսական միջոցների բացակայությունը անհնար է դարձնում նույնիսկ զբոսաշրջային ակտիվ շրջանի մեկնարկի պայմաններում բնականոն գործունեության իրականացումը։

Կարգավորման նպատակը և բնույթը 
	Նախագծով առաջարկվում է 2020 թվականի սեպտեմբերի 27-ին Ադրբեջանի Հանրապետության կողմից Արցախի Հանրապետության տարածքում սանձազերծած պատերազմի հետևանքով Սյունիքի մարզում Արցախի Հանրապետության քաղաքացիներին ժամանակավոր կացարաններ տրամադրած տնտեսավարողներին դրամաշնորհի տեսքով տրամադրել աջակցություն՝ վերջիններիս կողմից կացարանների տրամադրման արդյունքում կատարված ծախսերի և կրած վնասների մասնակի փոխհատուցման նպատակով։ 
	Նախագծով միջոցառման շահառու հանդիսանում են այն հանգստյան տները, հյուրանոցները և հյուրատները, որոնք ընդգրկված  են եղել կոմունալ ծառայությունների փոխհատուցման ծրագրի շահառուների ցանկում՝ բացառությամբ ՀՀ կառավարության 2021 թվականի մարտի 4–ի N 310-Լ որոշմամբ հաստատված միջոցառման շրջանակում օժանդակություն ստացած տնտեսավարողների։
Դրամաշնորհի չափը հաշվարկվել է հիմք ընդունելով՝
1. շահառուի կողմից հյուրընկալված Արցախի Հանրապետության քաղաքացիների քանակը (կոմունալ ծառայությունների փոխհատուցման ծրագրի շրջանակում օժանդակություն ստացած շահառուների ցանկերը)՝ ՀՔ,
2. աջակցության ամսվա օրերի քանակը (կոմունալ ծառայությունների փոխհատուցման ծրագիր շրջանակում տրամադրված փոխհատուցման ժամանակահատվածը)՝ ՕՔ,
3. հոկտեմբեր ամսին շահառուների կողմից հյուրանոցային ծառայությունների մեկ օրվա միջինացված արժեքը (10000 ՀՀ դրամ)՝ ՄԱ,
4. կոմունալ ծառայությունների փոխհատուցման ծրագրի շրջանակում շահառուների ստացած օժանդակության չափը՝ ԿՓ։
5. Օ–ն՝ ՀՀ կառավարության 2021 թվականի մարտի 4–ի N 310-Լ որոշմամբ հաստատված միջոցառման շրջանակում ստացած օժանդակության չափն է։

ԱՉ = ՀՔ*ՕՔ*ՄԱ*0.4–ԿՓ–Օ
	
Հաշվի առնելով, որ կոմունալ ծառայությունների փոխհատուցման ծրագրի շրջանակում մասնակիորեն փոխհատուցվել են հյուրանոցային ծառայությունների տրամադրման արդյունքում կատարված ծախսերը, ինչպես նաև սոցիալական օժանդակություն է տրամադրվել նաև սույն թվական մարտի 21-ի թիվ 310-Լ որոշմամբ, վերջիններս նվազեցվել են Նախագծով առաջարկվող դրամաշնորհի հաշվարկում։
Կից ներկայացվում է առանձին հաշվարկներն՝ ըստ յուրաքանչյուր շահառուի։  

Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից։



Ակնկալվող արդյունքը 
 	Նախագծի ընդունման արդյունքում ակնկալվում է ռազմական դրությամբ պայմանավորված` Սյունիքի մարզում ժամանակավորապես տեղավորված Արցախի Հանրապետության քաղաքացիներին կացարան տրամադրած տնտեսավարողներին՝ վերջիններիս կողմից կացարանների տրամադրման արդյունքում առաջացած գույքային վնասների մասնակի փոխհատուցում և գործունեության վերկանգնմանն աջակցություն։

Այլ տեղեկատվություն
[bookmark: _GoBack]«Ռազմական դրությամբ պայմանավորված` Սյունիքի մարզում ժամանակավորապես տեղավորված Արցախի Հանրապետության քաղաքացիներին կացարան տրամադրած տնտեսավարողներին աջակցություն տրամադրելու մասին» ՀՀ կառավարության որոշման նախագծով հաստատովող աջակցության ծավալը կկազմի շուրջ 177 մլն ՀՀ դրամ։ Նախագծի ընդունումը պետական կամ տեղական ինքնակառավարման մարմնի բյուջեներում ծախսերի և եկամուտների էական ավելացում կամ նվազեցում չի նախատեսում։ Միջոցառման շրջանակում օժանդակության տրամադրման նպատակով անհրաժեշտ գումարները կվերաբաշխվեն ՀՀ կառավարության 2021 թվականի ապրիլի 12-ի N 534-Ն որոշմամբ հատկացված՝ Կորոնավիրուսի տնտեսական հետևանքների չեզոքացման 23-րդ միջոցառմանն ուղղված չծախսված միջոցներից։ 

